
Landsstýrið hevur gjørt av, at vit 
ikki longur skulu hava almenna 
stovnin Kringvarp Føroya, sum vit 
kenna hann.

Nú skal virksemið hjá Kringvarpi 
Føroya privatiserast. Fólkini í føst­
um starvi skulu ikki longur kenna 
seg trygg, tí arbeiðspláss teirra skal 
tægast sundur. Tað skal partvíst 
privatiserast. Privatpersónar, á­
hugafeløg og kappingarneytar hjá 
Kringvarpinum sleppa nú at bjóða 
upp á virksemi hjá stovninum.

Tað hevur landsstýrið avgjørt.
Bjørn Kalsø hevur fingið til upp­

gávu at kanna, hvussu partar av 
virkseminum hjá Kringvarpi Føroya 
kunnu privatiserast.

Og hví verður hetta gjørt?
Er tað fyri at vísa vælvild? Er tað 

fyri at styrkja public service stovnin 
Kringvarp Føroya?

Svarið kann bara vera eitt sam­
felt nei.

Vit kunnu tó siga, at um Kring­
varpið hevði havt livað upp til sína 
skyldu, og um kringvarpsstýrið 
hevði livað upp til sína skyldu, so 
var stovnurin helst ikki komin í 
hesa støðu, har hann hevur fingið 
bæði fólkið og politikarar ímóti sær. 
Tí hava politikararnir frítt spæl.

Vit vita, at serliga Miðflokkurin 
og Fólkaflokkurin ynskja Kring­
varpið har piparið grør. Hugsanin er, 
at vit hava als ikki brúk fyri einum 

alment fíggjaðum kringvarpi.
So lagaliga løtan er nú. Fólka­

flokkurin hevur frítt spæl í Ting­
anesi, og vil Fólkaflokkurin priv­
atisera Kringvarpið, so verður tað 
privatiserað.

Kringvarpið er seinastu árini 
farin ov langt við at lata handilslig 
áhugamál sleppa fram at stovninum. 
Tað hevur helst givið landsstýrinum 
blóð upp á privatiseringstonna. Tí 
halda tey, at tað ikki er neyðugt, at 
Kringvarpið skal fíggjast við kring­
varpsgjaldi. Kringvarpið hevur ging­
ið ov lætt um krøvini og treytirnar 
og lagt seg skerfløt fyri at lata hand­
ilslig áhugamál fram at í Kringvarp­
inum – og farin langt, langt út um 

mark fyri, hvat ein public service 
støð kann tilláta sær. Soleiðis hevur 
leiðslan gingið á odda fyri at niður­
bróta kringvarpið sum tann ment­
anarberi, sum tað var.

Vit vita væl, at Kringvarpið ikki 
hevur bestu umstøðurnar. Men vit 
vita eisini, at tað ber væl til at gera 
útvarp og sjónvarp fyri so nógvar 
pengar, sum Kringvarpið hevur.

Fyri fólkaræði og fyri fjølmiðl­
arnar sum heild og fyri føroysku 
mentanina sum heild, so skulu vit 

hava eitt trygt og gott alment pub­
lic service kringvarp, sum er alment 
fíggjað og púra leyst av øllum hand­
ilsligum áhugamálum. Tá er stovn­
urin tryggi bulurin undir fólkaræð­
inum.

So heldur átti mentamálaráð­
harrin at verið sína uppgávu vaksin 
og syrgt fyri, at Kringvarpið røkti 
sínar public service skyldur leyst av 
øllum handilsligum áhugamálum 
– og tryggja stovninum fíggjarliga 
grundarlagið so ella so.

Nú selja teir Kringvarpið

Nógv hevur verið gjørt burt­
ur úr uppskotinum, sum 
Javnaðarflokkurin hevur lagt 
fyri tingið um, at ein treyt 
fyri at skip skulu fáa fiski­
loyvi í Føroyum skal vera, at 
manningin verður lønt eftir 
føroyskum sáttmálum.

Tað fellir ikki í góða jørð 
hjá landsstýrismanninum í 
fiskivinnumálum, og harvið 
heldur ikki hjá Sambands­
flokkinum sum so. Tað vil so 
aftur siga, at løgtingið fyri 
triðu ferð fer at fella upp­
skotið.

Jacob Vestergaard vísir á, 
at hetta er ikki rætti mátin at 
tryggja viðurskiftini hjá út­
lendskum sjófólki, les undir­
løntum asiatiskum sjófólki. 
Hann vil heldur hava útlend­
ingalógina broytta.

Men tað er lættari sagt 
enn gjørt, tí tað málsøkið er 
danskt.

Men gott tað sama, hugsar 
Vestergaard – og harvið allur 
Sambandsflokkurin. So siga 
vit bara, at vit skulu broyta 
útlendingalógia, og so hendir 
einki. Og kann tað vera eitt 
mál í sjálvum sær, at einki 
skal henda?

Jú sjálvandi er tað eitt mál 

í sær sjálvum. Akkurát sum 
við fiskivinnunýskipanini. 
Har skal heldur einki henda. 
Tað er suksekriteriið hjá 
Vestergaard.

Meðan uppskotið hjá 
Javnaðarflokkinum, og stuð­
ulin frá fakfeløgunum, hevur 
atlit til manningina, so er 
Fólkaflokkurin – og harvið 
eisini Sambandsflokkurin 
og harvið esiini meirilutin 
á tingi – í eini heilt aðrari 
støðu.

Samgongan hevur atlit til 
reiðaran. Tað hevur størstan 
týdning, at reiðarin hevur 
tað gott. Hevur reiðarin tað 
gott, so hava sjómenninir 

tað eisini gott. Tað sigur seg 
sjálvt. 

Tað hevur tí minni týdn­
ing, at reiðarin hevur undir­
lønta asiatiska arbeiðsmegi.

Málið er ikki meira inn­
viklað enn so. 

Atlitini hjá andstøðu/fak­
feløgum er til arbeiðsfólkið,  
meðan atlitini hjá Fólka­
flokkinum/Sambandsflokk­
inum eru ril reiðaran.

Tað er at kalla ein spaka 
fyri ein spaka.

Tað heila koyrir so bara 
víðari, sum um einki var 
hent. So er spurningurin, um 
sjófólk okkara stuðlar slíkum 
politikki...

Vit hugsa serliga um 
reiðaran – sjávandi!

Løgmaður heldur, at EM 
lutakastið fyrr í dag var 
gott fyri føroyskan fótbólt.

– Vit eiga at seta okkum 
sum mál at vinna okkara 
EM bólk. 

Tað heldur Kaj Leo Holm 
Johannesen, núverandi løg­
maður við drúgvum roynd­
um sum málmaður í HB og 
fyrrverandi landsliðsmál­
maður.

Í gjár var lutakast um, 
hvussu liðini skulu spæla í 
undankappingini upp und­
ir EM í Fraklandi í 2016.

Føroyar komu í bólk við 
Grikkaland, Norðurírland, 
Finnland,  Rumenia og  
Ungarn.

Og meðan ítróttarskriv­
arin hjá in.fo sigur, at talan 

var um alt annað enn eitt 
heppið lutakast fyri Før­
oyar, hevur løgmaður eina 
heilt aðrar meining.

– Hatta var eitt gott luta­
kast fyri føroyskan fótbólt 
also ítróttarliga, skrivar 
hann á Facebook.

Hann sigur, at vit skulu 
seta okkum sum mál at 
vinna bólki.

– Tað er møguligt, eingin 
ivi um tað sigur løgmaður.

Nú vita vit ikki, um løg­
maður ætlar sær í málmans­
klæðini sjálvur. Men kanska 
hann hugsar sum so, at um 
hann eisini fær Jørgen Nicl­
asen á landsliðið, so hava 
vit ein møguleika at nápa 
okkum hatta steypið... ;-)

Løgmaður: Føroyar 
kunnu vinna bólkin

Sjálvandi eiga vit at hava 
eitt alment fíggjað kringvarp


